Meddwl am Marc


Marc Pennod 1 adnodau 35-39. 
Iesu’n gweddïo mewn lle unig

Wrth iacháu a bwrw allan gythreuliaid roedd Iesu wedi bod yn brysur ac roedd yn rhaid iddo weddïo i dderbyn nerth newydd ac arweiniad oddi wrth Dduw. Roedd gweddi yn hollbwysig i Iesu.Gweddi oedd yn dechrau ei ddiwrnod, ac er mwyn gwneud hynny mae’n chwilio am le unig. Fel mae llinyn bogail plentyn yn ei gysylltu  wrth ei fam, gweddi yw’n llinyn ni at Dduw. Fel Iesu mae angen y berthynas yna arnon ni.

Cwestiwn:  Ydyn ni’n chwilio am fan tawel i wybod beth mae Duw am ei ddweud wrthon ni? Ydyn ni’n fodlon dysgu a dibynnu ar Dduw fel gwnaeth  Iesu?

Wedi i Iesu fynd i weddïo aeth y disgyblion i chwilio amdano ac mae awgrym  eu bod yn poeni amdano wrth chwilio (adn 37). Meddyliwch am adegau eraill pan oedd y disgyblion yn poeni a Iesu yn gweddïo neu’n gorffwys – am hanes tawelu’r storm efallai? Meddyliwch am yr holl bethau byddwn ni’n pryderu amdanyn nhw.  A fyddai’n well ein bod fel Iesu yn rhoi mwy o’n hamser i  weddïo?  

Mae Iesu’n gweddïo dros ei ddisgyblion a’u paratoi am y cam nesaf o’u siwrnai, sef mynd i Galilea a’r pentrefi o’u hamgylch i rannu’r newyddion da (adn 38). Yn yr un ffordd mae Iesu’n ein paratoi ar gyfer yr hyn sy’n digwydd yn ein bywydau ac am ba bynnag sefyllfa newydd mae’n rhaid i ni wynebu. Mewn cyfweliad coleg, neu wrth geisio am swydd, bydd Iesu’n ein harwain ni fel y gwnaeth gyda’r disgyblion cyntaf.

Wrth ateb y dsgyblion mae Iesu’n dweud mai “cyhoeddi’r newyddion da” yw’r rheswm ei fod wedi dod i’n byd. “Dyna pam dw i yma.” (adn 38 ) A dweud wrth cymaint o bobl ag y medrai am y newyddion da.
Cwestiwn: Ydyn ni fel Ioan a’r disgyblion yn cyhoeddi’r newyddion da gyda’r teimlad hwn o frys?  Ai’r teclyn diweddara, neu Iesu Grist sy’n mynd a’n bryd? 

Gweddi: Helpa ni weld mor werthfawr yw gweddi.  Helpa ni beidio â phryderu os byddwn ni’n teimlo dy fod yn bell, ond cer â ni gyda ti pob cam o’n taith. Gofynnwn hyn yn dy enw’n unig.  Amen.

